
GOUVÈNÈ CUOMO SIYEN YON AKÒ AK 17 ETA POU REZOUD PWOBLÈM ENÈJI  

 
“Kowalisyon Akò sou Enèji Gouvènè yo” ant de pati yo Pou Travay pou yo Jwenn 
Solisyon ak Politik Tou Nèf ki pou Pote Ekonomi Enèji Pwòp nan New York  

 

 

Gouvènè Andrew M. Cuomo te anonse jodi a patisipasyon New York nan Kowalisyon 
Akò sou Enèji Gouvènè tou de pati yo, yon efò plizyè eta ap fè pou devlope ak egzekite 
politik ak aktivite enèji pwòp pou ogmante sous enèji pwòp, modènize enfrastrikti enèji 
epi bati yon ekonomi enèji pwòp. Aksyon jodi a vini alaswit anons Gouvènè a te fè nan 
mwa janvye sou yon Fon Enèji Pwòp $5 milya dola ki fè pati angajman jeneral Eta New 
York pou l dirije peyi a nan batay kont chanjman klima. 
 

“Depi kreyasyon yon Fon Enèji Pwòp $5 milya dola pou egzekisyon Clean Energy 
Standard anbisye nou an, New York angaje l nèt nan wòl nou antanke yon lidè nasyonal 
nan devlopman ekonomi teknoloji pwòp la,” te deklare Gouvènè Cuomo. “Nou fyè jodi 
a pou n mete ansanm ak lòt eta pou n chèche reyalize menm objektif la epi nan tèt 
ansanm, nou ka devlope yon politik enèji nasyonal efikas pou garanti yon fiti pi dirab, pi 
vèt ak plis sekirite pou tout moun.” 
 

Lè l siyen akò sa, Gouvènè Cuomo fè tèt ansanm ak Gouvènè 16 lòt eta tankou 
California, Connecticut, Delaware Hawaii, Iowa, Massachusetts, Michigan, Minnesota, 
Nevada, New Hampshire, Oregon, Pennsylvania, Rhode Island, Vermont, Virginia ak 
Washington. Eta sa yo pwomèt pou yo divèsifye pwodiksyon enèji ak pou yo ogmante 
sous enèji pwòp, modènize enfrastrikti enèji a, ankouraje opsyon transpò pwòp epi 
travay ansanm pou opere chanjman politik enèji kap pote transfòmasyon epi planifiye 
pou n fè tranzisyon nesesè a nan enèji renouvlab ak pwòp. 
 

Mete sou sa, akò a fè vanse pi lwen estrateji Reforming the Energy Vision (REV) 
Gouvènè Cuomo a, kap vale teren pou diminye gaz ki gen efèsè, pote enèji renouvlab 
ak efikasite enèji, devlope djòb epi estimile aktivite ekonomik. Men kèk nan aksyon 
Gouvènè a fè pa gen lontan pou sipòte efò sa yo :  

 

• Li te lanse yon Fon Enèji Pwòp $5 milya dola sou 10 zan ki pral sipòte Clean 
Energy Standard Eta a ki mande pou disi lane 2030, 50 pousan konsomasyon 
elektrisite nan New York dwe soti nan sous enèji renouvlab ak pwòp. 
 

• Li te tabli kèk nan objektif enèji pi anbisye peyi a ki gen ladann diminisyon 
emisyon gaz ki gen efèsè nan 40 pousan disi lane 2030 ak 80 pousan disi lane 
2050, 23 pousan diminisyon nan konsomasyon enèji nan building epi fè eta 
a pa gen chabon ladan disi lane 2020. 

• Patenarya ak eta vwazen yo nan Regional Greenhouse Gas Initiative 
(RGGI) a sou yon baz komèsyal te fè New York diminye emisyon gaz ki gen 
efèsè nan izin kouran yo nan plis pase 45 pousan depi lane 2005 ansanm ak 
lòt pwodui polisyon lè danjere nan plis pase 90 pousan, sa ki bay plizyè milya 
dola nan avantaj sante piblik. 
 

• Li te siyen “Under 2 MOU,” yon angajman ant eta, pwovens ak vil atravè 
lemonn pou anpeche tanperati mwayèn tè a ogmante nan 2 degre Celsius disi 
lane 2100.  
 

• Li te alatèt efò sansibilizasyon pou patenè yo nan RGGI ak nan California, 
Quebec ak Ontario pou eksplore metòd ki posib pou mete ansanm pwogram 
rediksyon kabòn pa yo nan lide pou konstwi yon mache pi gran ak plis benefis. 
 

• Pwopozisyon nan State of the State 2016 Gouvènè a pou enstale kouran solè 
nan 150.000 kay ak biznis; konvèti enstalasyon State University at New 
York (SUNY) yo nan enèji renouvlab disi lane 2020; kreyasyon yon Pwogram 
Opòtinite Mendèv Enèji Pwòp pou fòme nouvèl jenerasyon travayè enèji pwòp 
yo. 
 

• Li te pwopoze ogmantasyon Fon Pwoteksyon Anviwonman pou rive nan 
$300 milyon, pi wo nivo finansman nan istwa pwogram lan epi te mete nouvo 
finansman pou pwojè rediksyon chanjman klima ak adaptasyon. 
 

• Li te rantre nan Kowalisyon Machin Emisyon Zewo Entènasyonal la, epi 
ansanm ak lòt eta kap patisipe nan Inisyativ Transpò ak Klima a, te devlope lòt 
estrateji sou baz komèsyal pou diminye emisyon nan sektè transpò a. 

Richard Kauffman, Prezidan Enèji ak Finans pou Eta New York, te di konsa, 
“Estrateji Reforming the Energy Vision (REV) Gouvènè Cuomo a se yon chimen kap 
mennen n ou nan yon fiti enèji pwòp atravè pwogram ak politik tou nèf tankou Clean 
Energy Standard ak Clean Energy Fund ki pral pote inovasyon teknoloji pwòp. Nou 
espere genyen fowòm sa kote nou ka fè echanj lide pwogresis ak lidè onivo eta ak 
nasyonal pou devlope yon politik enèji kowòdone ak pwogresis.” 
 
Basil Seggos, Komisè Enterimè New York State Department of Environmental 
Conservation te di konsa, “Gouvènè Cuomo devlope youn nan ajanda enèji pwòp ak 
rezilyans klima ki pi agresif ak konplè nan peyi a. Pou l reyisi nan batay mondyal la pou 
rezoud chanjman klima, kolaborasyon ak koperasyon ant lidè onivo eta ak nasyon se 
yon bagay esansyèl. Lè l siyen akò Kowalisyon Akò Enèji Gouvènè yo, Gouvènè 
Cuomo montre yon lòt fwa ankò lidèchip li nan garanti mache enèji pwòp kap devlope 
nan New York yo twouve yo nan yon bon pozisyon pou yo vin pi solid.”  

